
The Scientific Legacy of Our Great Ancestors as a Source of Education 
and Moral Values

Inoyatov Qutlughjon Hamdamovich (Doctor of Historical Sciences, Professor)1

1. National Institute of Fine Arts and Design named after Kamoliddin Behzod
Tashkent, Uzbekistan

Abstract.
The upbringing of the development of science and education, the upbringing of a new generation that meets international 
standards in the formation of a free civil society is a priority task of state policy. In the article, it is these parameters 
that are analyzed. 
Keywords: cultural heritage and national spiritual values, personality, national and universal values, formation, 
education

Ўзбекистон давлати бугун халқаро миқёсда янги даврни 
Янги Ўзбекистон номи билан ривожланиш ва тараққиёт 
йўлидан борар экан, ўзлигига, буюк аждодларимиз 
томонидан кўп асрлар давомида яратиб келинган ғоят 
улкан, бебаҳо илм-фан, маънавий ва маданий меросни 
тиклаш ҳамда, бойитишни давлат сиёсати даражасига 
кўтарилгани муҳим вазифа бўлиб қелмоқда. Бу борадаги 
илмий-тадқиқот, назарий ва амалий ишлар, халқимиз 
миллий маданияти ва маърифатини янги босқичларда 
шаклланиб, ривожланишининг муҳим асоси – манбаи 
бўлиб хизмат қилмоқда. Шу боис, давлатимизнинг 
ҳақиқий тарихи ва бой маданий меросимизни, қандай 
бўлса шундайлигича, тўла тиклаш давлатимиз сиёсати 
ҳамда, Президентимиз ва олимларимиз фаолиятининг 
асосий йўналишларига айланди.

 “Улуғ аждодларимиз томонидан яратилган ва бугунги 
кунда бутун маърифатли дунёни ҳайратга солиб келаётган 
илмий мерос фақат бир миллат ёки халқнинг эмас, балки 
бутун инсониятнинг маънавий мулки бўлиб, бу бебаҳо 
бойлик янги ва янги авлодлар учун донишмандлик 
ва билим манбаи, энг муҳими, янги кашфиётлар учун 
мустаҳкам замин бўлиб хизмат қилиши шубҳасиздир.”[1]

Зеро, бой маданий мерос ва миллий қадриятларимизнинг 
энг гўзал анъаналари, халқимиз айниқса, ёшларимизнинг 
миллий ғурурини шаклланиб, ривожланишининг энг 
муҳим манбаидир.

Ҳар бир давр ва авлод ўзига хос мерос яратади. Маданий 
меросга қараб давр ва авлодлар ҳақида хукм чиқарилади. 
Маданий мерос қандай бўлса, давр ва авлодлар ҳам 
шундай бўлади.

Кишиларнинг дунёни, ундаги қонуниятларни 
ўрганишга бўлган интилишлари тушунчалар мажмуаси 
сифатида шаклланиб, улар фалсафий йўналишдаги бир 

қатор «мактаблар» вужудга келишига асос бўлиб хизмат 
қилган.

Юнонистонлик донишмандлар Миср, Бобил, 
Ҳиндистон ва Хитойда вужудга келган дунёвий 
билимларга асосланиб Иония, Пифагор, Платон, Птоломей 
«мактаблари» каби фалсафий йўналишдаги «мактаблар»да 
илм-фанни ривожлантирганлар. IX-XV асрларда Марказий 
Осиё замини ўз бағрида бутун бир авлод, теран тафаккур 
эгаларини вояга етказгани боис, ушбу давр Шарқ тарихида 
Олтин аср ёки Шарқ уйғониш даври деб ном олган.

XI асрда буюк хизматлари билан тарихда ўз ўрнига 
эга бўлган олим Юсуф Хос Ҳожибдир. Унинг «Қутадғу 
билиг» асари бахт-саодатга элитувчи билим, таълим деган 
маънони англатади. Асар номидан ҳам унинг панд-насиҳат, 
таълим-тарбияга оид етук дидактик асар, ҳар томонлама 
етук инсонни тарбиялайдиган дарслик эканлигини 
англатади.

Юсуф Хос Ҳожиб ўз асарида комил инсон тарбияси 
ҳақида фикр юритар экан, маънавий камолотнинг қатор 
белгиларини кўрсатиб ўтади. Уларнинг энг асосийси 
алоҳида шахснинг ўз манфаатлари ва шахсий истаклари 
доирасидан чиқиб, бошқалар ғами билан яшаш, улар 
манфаати учун фидойи бўла билишидир, деб кўрсатади[2].

Маърифий қадрият сифатида бу асар «Ахлоқ- одоб, 
таълим ва тарбия ҳамда маълум маънавий камолотнинг 
йўл-йўриқларини, усулларини, чора-тадбирларини 
мужассамлаштирган қомусий дидактик руҳда ёзилган 
таълим-тарбия, одоб-ахлоқ ва ҳикмат дарслигидир». 
Шунинг учун ҳам бу асар қадрият сифатида йиллар 
давомида ўрганилади.

Абу Наср Форобийнинг ақлий билиш ҳақидаги 
таълимотида инсон жисмоний, ахлоқий, ақлий жиҳатдан 
мукаммал бўлмоғи зарур, ана шундагина у бахтли бўла 

Буюк аждодларимиз  илмий мероси  -  таълим-тарбия  ва 
қадриятлар манбаи сифатида

Иноятов Қутлуғжон Ҳамдамович (тарих фанлари доктори, профессор)1

1.  Камолиддин Беҳзод номидаги Миллий рассомлик ва дизайн институти
Тошкент, Ўзбекистон

Аннотация.
Мақолада маънавий-ахлоқий жиҳатдан мукаммал ривожланган инсонни тарбиялаш, таълим ва маърифатни 
юксалтириш, жаҳон андозаларига жавоб берадиган, янги авлодни вояга етказиш давлат сиёсатининг устувор 
йўналишларидан бири хусусида фикр юритилади.
Калит сўзлар: маданий мерос ва миллий маънавий қадриятлар, шахс, миллий ва умуминсоний қадрият, 
шакллантириш, таълим

олади, дейди ва бахтни комиллик мезони сифатида талқин 
қилади. Форобий «Ақл маънолари ҳақида» рисоласида 
ақл муаммосини чукур таҳлил қилиб, бу ҳақида ақл, 
бир томондан, руҳий жараён, иккинчи томондан, ташқи 
таъсир, яъни таълим-тарбиянинг натижаси, дейди. Унинг 
фикрича, ақл фақат инсонгагина хос бўлган руҳий куч 
билан боғлик қобилият, инсонни ҳайвондан ажратувчи 
асосий омилдир. У инсонларни ўзаро ҳамкорликка, 
халқларни ўзаро дўстликка, тинчликка чақириб, дунёда 
ягона инсонлар жамиятини тузишни орзу қилади. 

Форобий инсон қадр-қимматини камситувчи жамиятни 
қоралаб, инсон қадр-қимматини улуғловчи жамиятни орзу 
қилади. У ўзининг «Бахт-саодатга эришув йўллари ҳақида 
рисола» асарида: «Давлатнинг вазифаси инсонларни 
бахт-саодатга олиб боришдир, бу эса илм ва яхши аҳлок 
ёрдамида қўлга киритилади», - деб ёзади[3].

Абу Али Ибн Сино ахлоқий тарбияда таълим-
тарбиянинг ролини алоҳида белгилайди. Шунингдек, ёш 
авлод тарбиясида оила ва давлатнинг, жамият тараққиёти 
масаласига катта эътибор беради. Ана шунда маълумотли, 
маданиятли кишиларнинг ўсиши рўй беради, дейди олим. 
Ибн Сино асарларида жисмоний ва эстетик тарбиянинг 
инсон камолотидаги ўрнига катта эътибор беради. 

Саъдий эса инсон ҳаётида дўст билан душманнинг 
фарқига етиш шахсий ҳаётда ҳам, ижтимоий ҳаётда ҳам 
муҳим аҳамиятга эга, дейди. Саъдийнинг «Гулистон» 
асарида инсон камолотида жисмоний етуклик асосий 
омиллардан бири сифатида талқин этилади. Масалан, ҳар 
қандай даврда ҳам улуғланадиган мардлик, чаққонлик, 
жасурлик, кучлилик ҳар бир йигит эгаллаши зарур бўлган 
хислатдир.

Бу ҳислатлар инсон гавдасига эмас, уни эгаллаб олиш 
маҳоратига боғлиқ. Ана шундай жасурлик, эпчиллик, 
чаққонликни кўрсатувчи ҳислатлар улуғланган ҳикоятлар 
«Гулистон»да талайгина.

XVI асрнинг машҳур тарихчиларидан бири Хондамир 
ўз замондоши Кошифий ҳақида бир неча асарларида юксак 
эътибор ва эҳтиром билан тилга олиб ўтиб шундай муҳим 
маьлумотларни беради: «Мавлоно Камолиддин Ҳусайн 
Воиз турли хил маъқул илмлар ва турлича нақл этилган 
фанлардан тамом фойда олган ва баҳраманд...».                                

Кошифийнинг «Футувватномаи Султоний» асари ҳам 
бошқа таълимий-ахлоқий асарлар каби одобнома типидаги 
асарлар қаторига киради ва унда жавонмардлик илмининг 
қоидаларини ифода этилтан.

Футувват (жавонмардлик) илми инсонни ахлоқан 
поклаш, меҳру - шавқат, ҳиммат ва мардлик кўрсатишни 
тарғиб этади. Футувват сифатлари мавжуд кишини 
фатий деганлар. Фатийнинг луғавий маъноси - ёшлик. 
Бу сўз ёш йигитга нисбатан берилган. Шу билан бирга 
мажозий маънода инсоний фазилатлар нуқтаи-назаридан 
камолот чегарасини забт этган одамга – ёшларга нисбатан 
қўлланилган. 

Жавонмардликнинг рукнлари (устунлари) ўн иккита 
бўлган.

Асарда келтирилишича, футувват шарти 71 та бўлиб, 
унинг 48 таси вужудий, 23 таси азалий деб келтирилади.  

Вужудийга энг муҳимларидан ислом, иймон, ақл, 
илм, мурувват, шавқат, шижоат, ғайрат, олийҳимматлик, 
покизалик, сирни сақлаш, устоз хизматида бўлиш, 
ҳалоллик, мазлумларга ёрдам, омонатга хиёнат қилмаслик, 
шайтоний нафсга қарши душманлик, зикр ва бошқалар 
киритилади[4].

Ман қилинадиган (парҳез) нарсаларга эса пирга қарши 
бориш, қабиҳ ишларни гапириш, бировни ортиқча мазах 
қилиш, гaп ташиш, ортиқча кулиш, ваъдага хилоф иш 
қилиш, одамлар билан муомалада макр-ҳийла ишлатиш, 
ҳасад, зулм ўтказиш, алдаш, мол-дунё орттиришга ружу, 
ҳирс қутқусига учиш, одамлардан айб қидириш, ёлғон 
қасам ичиш, халқ молидан тамаъ қилиш, хиёнат қилиш, 

бўҳтон-туҳмат қилиш, ёлғон гувоҳлик бериш, шароб 
ичиш, сутхўрлик қилиш, ёмон маҳзабли одамлар билан 
суҳбатлашиш ва бошқалар.

Футувватнинг барча қоида-низомлари устоз ёрдамида 
синовдан ўтгач, бел боғлаш шартлари бажарилган ва 
ёшлар жавонмардлар жамоасига қабул қилинган.

Хулоса қилиб айтганда, юқорида келтирган қадриятлар 
бугунги кунда ёшлар ва талабалар учун ҳам миллий 
қадриятларимиз ва аждодларимиз анъаналарига содиқ 
бўлиш, шу билан бирга ҳозирги замон талаблари ва 
андозаларига мос келадиган илмий-амалий ва инновацион 
тайёргарлигини оширишга катта ҳисса қўшиши 
шубҳасиздир.

